
Datuk Seri Abdullah Ahmad Badawi 
mencatat rekod sebagai Perdana Menteri 
yang membuat ucapan penggulungan pal-
ing panjang dan lama di Dewan Rakyat, 
iaitu selama 2 jam 50 minit. 

Tepat pukul 2.30 petang, Perdana 
Menteri, Datuk Seri Abdullah Ahmad 
Badawi memasuki Dewan Rakyat untuk 
memulakan penggulungan usul Ranca-
ngan Malaysia Kesembilan (RMK-9) sete-
lah dibahaskan selama 10 hari. 

Ia disampaikan dengan tenang oleh Ab-
dullah dan mendapat sokongan daripada 
Ahli Parlimen Barisan Nasional (BN). 

Sebahagian besar ucapannya itu dilaku-
kan tanpa teks. 

Barisan pembangkang bagaimanapun 
mengambil kesempatan untuk mencelah 
dengan mengajukan beberapa soalan ter-
masuk isu penswastaan, inisiatif pembi-
ayaan swasta (PFI), modal insan, ekuiti 
masyarakat India, pemakaian tudung 
polis wanita bukan Islam, Dasar Ekonomi 
Baru (DEB) serta Suruhanjaya Bebas 
Aduan dan Salah Laku (IPCMC). 

Lim Kit Siang (DAP- Ipoh Timur), yang 
mengetuai barisan pembangkang, mem-
bangkitkan isu DEB, IPCMC dan pen-
swastaan sebelum diikuti oleh anggota 
pembangkang lain. 

Walaupun diasak bertalu-talu dengan 
soalan-soalan berat, Abdullah nyata tidak 
terjejas malah mampu menjawab secara 
selamba dan sekali-sekala bergurau den-
gan pembangkang. 

Misalnya semasa menjawab soalan M. 
Kulasegaran (DAP-Ipoh Barat) mengenai 
ketidakpuasan rakyat terhadap penjualan 
Amanah Saham Malaysia (ASM) yang 
habis dijual dalam tempoh kurang dua 
jam dan mendakwa ia dibolot oleh golon-
gan tertentu, Perdana Menteri berkata: 

"Barulah saya tahu rakyat Malaysia ba-
nyak duit dan RM1 bilion pun dapat dibe-
li dengan cepat dan saya tidak sangka ni-
lai itu dapat dihabiskan dalam tempoh 

masa satu j am empat puluh minit. 
"Mana ada orang kaya yang beli, 80 pe-

ratus lebih dibeli bukan dibeli blok-blok 
orang kaya, orang biasa beli, mereka 
mungkin pinjam duit dengan cepat, me-
reka ada cara-cara lain untuk mendapat 
wang untuk membeli saham itu. 

"Orang yang beli itu orang berpendapa-
tan sederhana dan bukan orang kaya yang 
beli." 

Sifat tenang Abdullah jelas kelihatan 
semasa mengendalikan Fong Po Kuan 
(DAP-Batu Gajah) yang mendesak kera-
jaan menarik balik arahan pemakaian tu-
dung bagi anggota polis wanita bukan Is-
lam semasa perbarisan. 

Abdullah mengulangi penjelasan yang 
pernah dibuatnya beberapa kali sebelum 
ini bahawa pemakaian tudung tidak boleh 
dikaitkan dengan agama kerana ia meru-
pakan pakaian seragam yang dipakai pa-
da majlis rasmi sahaja dan tidak memu-
daratkan. 

Po Kuan bagaimanapun masih tidak 
berpuas hati dengan penjelasan itu dan 
bertegas mengaitkan pemakaian tudung 
dengan agama Islam. 

Tindakan wakil rakyat DAP itu mendo-
rong Raja Ahmad Zainuddin Raja Omar 
(BN-Larut) dan Datuk Mohamed Aziz 
(BN-Sri Gading) bangun mencelah dan 
membangkitkan bahawa orang Kristian, 
Yahudi dan India juga pernah memakai 
tudung. 

Keengganan Po Kuan untuk terus tidak 
menerima penjelasan menyebabkan Yang 
Dipertua Dewan Rakyat, Tan Sri Ramli 
Ngah Talib terpaksa campur tangan den-
gan memintanya duduk. 

Dalam ketenangan Abdullah menggu-
lung perbahasan usul itu, bagaimanapun 
tergambar sedikit kekecewaan apabila 
memberi penjelasan mengenai nilai pro-
jek terbengkalai dalam Rancangan 
Malaysia Kelapan (RMK-8). 

Begitu juga semasa menjawab soalan-
soalan yang sensitif, Abdullah sentiasa 
menjawabnya dengan berhati-hati teruta-
manya dalam isu IPCMC. 

"Saya bukan melengahkan keputusan, 
tetapi ia perlu dibuat berhati-hati dengan 

mengambil kirapelbagai aspek dan ba-
nyak lagi pandangan yang masih saya ter-
ima, jadi saya kena tengok dulu," katanya. 

Abdullah jelas semakin hiba apabila 
mengambil kesempatan menyampaikan 
amanat kepada rakyat Malaysia di akhir 
penggulungan. 

"Niat saya ikhlas, harap tiada orang 
mempersoalkan tentang keikhlasan niat 

yang saya nak laksanakan itu... niat saya 
kerana Allah," katanya sambil meminta 
maaf dan ampun sekiranya ada kekuran-
gan dan kesilapan sepanjang pemerinta-
hannya. 

Usul RMK-9 itu akhirnya diluluskan 
setelah 10 hari dibahaskan oleh ahli-ahli 
Parlimen dan lima hari digulung oleh 
menteri-menteri Kabinet. 


